
05.06.01 – Toʻqimachilik va yengil sanoat ishlab chiqarishlari 

materialshunosligi

08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

CHORVACHILIKDA ILK 
VETERINARIYA XIZMATI 

TARIXI: QADIMGI 
OʻZBEKISTON MISOLIDA

Sayfudinova Djamila Badridinovna
Samarqand davlat veterinariya meditsinasi, 
chorvachilik va biotexnologiyalar universiteti

E-mail: jamilasayfudinova@gmail.com 
ORCID: 0009-0009-6092-0398

Annotatsiya. Maqolada Oʻzbekiston hududida qadimdan hayvonlarni xonakilashtirish, chorvachilik hamda dastlabki xalq 
veterinariyasi xizmatining vujudga kelish jarayonlari tarixiy manbalar asosida tadqiq etilgan.

Kalit so‘zlar: xirurgiya, chorvachilik, hayvonlarni xonakilashtirish, xalq veterinariyasi, operatsiya, ko‘chmanchi xalqlar, 
yarim ko‘chmanchi hayot tarzi, dezinfeksiya.
Abstract. The article, based on historical sources, examines the processes of ancient animal domestication, the 
development of animal husbandry, and the emergence of the first traditional veterinary service in the territory of 
Uzbekistan.

Keywords: surgery, animal husbandry, animal domestication, traditional veterinary medicine, operation, nomadic peoples, 
semi-nomadic lifestyle, disinfection.
Аннотация. В статье на основе исторических источников рассматриваются процессы древнего одомашнивания 
животных, развития животноводства и возникновения первой народной ветеринарной службы на территории 
Узбекистана.

Ключевые слова: хирургия, животноводство, одомашнивание животных, народная ветеринарная медицина, 
операция, кочевые народы, полукочевой образ жизни, дезинфекция.

K I R I S H
Oʻzbekiston chorvachiligida xalq veterinariyasi tarixi xalqning ko‘p asrlik tajribasiga asoslangan bo‘lib, 

chorva mollarini davolash va kasalliklardan saqlashga qaratilgan anʼanaviy bilimlar tizimini ifodalaydi. Ushbu 
bilimlar tizimi ilmiy veterinariya rivojlanishidan ancha oldin shakllangan.

Oʻzbekiston hududida chorvachilik qadimdan rivojlangan xoʻjalik tarmoqlaridan biri hisoblanadi. 
Koʻchmanchi va yarim koʻchmanchi xalqlar, xususan turkiy qabilalar, ot, qoʻy, echki, tuya hamda qoramol 
boqish bilan shugʻullangan. Shu sababli chorva hayvonlari kasalliklarini aniqlash, davolash va ularning oldini 
olish boʻyicha boy xalq tajribasi shakllangan.

Qadimgi Oʻzbekiston, yaʼni Markaziy Osiyo hududida chorvachilik hamda uy hayvonlarini parvarishlash 
qadimdan mavjud bo‘lgan. Chorvachilikning rivojlanishi bilan odamlar chorva hayvonlarining kasalliklarini 
davolash, ularning oziqlanishi, naslchilik jarayonlari hamda mavsumiy parvarishlash rejimlarini tashkil etishga 
oid turli tajriba va bilimlarni to‘plaganlar. Mazkur tajriba va amaliy bilimlar keyinchalik mahalliy amaliy veterinariya 
xizmatining dastlabki shakllari sifatida qaraladi.

M A V Z U G A  O I D  A D A B I Y O T L A R  S H A R H I
Qadimgi O‘zbekiston hududi (Sog‘d, Buxoro, Xorazm) hamda umuman Markaziy Osiyoda veterinariya 

xizmatlari tarixiga oid ayrim maʼlumotlar turli tarixiy manbalarda uchraydi. Ushbu manbalarda veterinariya 
tibbiyoti to‘g‘ridan-to‘g‘ri mustaqil fan sifatida yoritilmagan bo‘lsa-da, chorvachilik hamda chorva kasalliklari 
bilan bog‘liq bilimlar haqida muhim maʼlumotlar mavjud.

• Abu Ali ibn Sino (Avicenna) — uning “Tib qonuni” asarida turli kasalliklar hamda hayvonlar sog‘lig‘i bilan 
bog‘liq ayrim tavsiyalar uchraydi. Ushbu asarda chorva hayvonlari bilan muomala qilish va ularni parvarishlashga 
oid ayrim tavsiyalar ham keltirilgan.

• Abu Rayhon Beruniy — u o‘z asarlarida dorivor o‘simliklar hamda dori vositalari haqida maʼlumotlar 
keltirgan bo‘lib, ularda chorva kasalliklarini davolash bilan bog‘liq ayrim maʼlumotlar ham uchraydi.

• Temuriylar davri manbalari (masalan, “Zafarnoma”, “Boburnoma”) — ushbu tarixiy asarlarda chorvachilik, 
otlar parvarishi, naslchilik hamda veterinariya amaliyotiga oid qimmatli tarixiy tasvirlar uchraydi.

Mazkur olimlarning qarashlari to‘g‘ridan-to‘g‘ri veterinariya tibbiyotiga bag‘ishlanmagan bo‘lsa-da, 
chorvachilik hamda dorivor vositalardan foydalanish bilan bog‘liq muhim tarixiy bilimlarni o‘z ichiga oladi. 
Qadimgi Markaziy Osiyo sharoitida veterinariya mustaqil fan sifatida yetarli darajada yozma manbalarda aks 
etmagan. Shu sababli tadqiqotchilar ushbu maʼlumotlarni qishloq xo‘jaligi, tibbiyot va tarixiy manbalar orqali 
qayta tiklaydilar.

Tarixshunoslik va arxeologiya sohasidagi tadqiqotchilar ham mazkur masalani o‘rganishda muhim 
ahamiyatga ega. Qadimgi Markaziy Osiyo tarixini chuqur o‘rgangan tarixchi va arxeolog olimlar chorvachilik, 
hayvonlarni parvarishlash amaliyoti hamda hayvon kasalliklari bilan bog‘liq ayrim belgilarni ilmiy manbalarda 
aniqlashga yordam beradi.

• Claude Rapin — Markaziy Osiyo arxeologiyasi hamda qadimgi turmush tarzi bo‘yicha yetakchi 
tadqiqotchilardan biri bo‘lib, u aholining turmush tarzi, jumladan chorvachilik va unga bog‘liq madaniy jihatlar 
bo‘yicha ilmiy izlanishlar olib borgan.

T A D Q I Q O T  M E T O D O L O G I YA S I
Mazkur maqolada Oʻzbekiston hududida qadimdan hayvonlarni xonakilashtirish, chorvachilik hamda 

dastlabki xalq veterinariyasi xizmatining shakllanish jarayonlari tarixiy manbalar asosida o‘rganildi. Tadqiqot 
jarayonida tizimli yondashuv, induksiya va deduksiya, analiz va sintez, qiyosiy tahlil, zamon va makon tamoyili, 
abstrakt fikrlash, shuningdek monografik hamda mantiqiy yondashuv kabi ilmiy tadqiqot usullaridan foydalanildi.

T A H L I L  V A  N A T I J A L A R
Oʻzbekistonda xalq veterinariyasida quyidagi usullar keng tarqalgan: oʻsimliklar yordamida davolash; 

isiriqdan infeksiyalarga qarshi vosita sifatida foydalanish; piyoz va sarimsoqdan yalligʻlanishga qarshi 
vosita sifatida foydalanish; archa tutunidan dezinfeksiya maqsadida foydalanish; yaralarni tozalash; ayrim 
kasalliklarda qon chiqarish; singan aʼzolarni bogʻlash; kasalliklarning oldini olish maqsadida chorva mollarini 
toza joyda saqlash; kasal hayvonlarni alohida ajratish; suv va ozuqa sifatini nazorat qilish kabi choralar shular 
jumlasidandir.

Oʻzbekistonda xalq veterinariyasi chorvachilik rivoji bilan uzviy bogʻliq boʻlib, ko‘p asrlik tajribaga ega. 
Ushbu tizim tabiiy vositalardan foydalanish, kuzatish hamda amaliy tajribaga asoslangan. Keyinchalik ilmiy 
veterinariya shakllanishi bilan bu anʼanaviy bilimlar yanada boyitilib, zamonaviy veterinariya tizimining 
shakllanishiga muayyan darajada asos bo‘lib xizmat qilgan.

Antik davrlarda xalq tabobati bilan shugʻullangan tabiblar kasallangan chorva mollariga tashxis qo‘yish, 
kasallikni aniqlash hamda uni davolash usullarini yaxshi bilganlar. Jumladan, hayvonlarning kasallikka 
chalinishining dastlabki belgilarini sezgan zahoti ularni davolash choralarini ko‘rganlar. Masalan, hayvonning 
qattiq shamollashi, ovqat yemasligi, ishtahaning pasayishi, ovqatlangandan so‘ng so‘lakning uzluksiz oqishi, 
og‘izdan yoqimsiz hid kelishi kabi belgilar oshqozon bilan bog‘liq kasalliklarning alomati sifatida talqin qilingan.

Shuningdek, ogʻizdan yomon hid kelishi, tana haroratining koʻtarilishi, hayvon tili ustida dastlab oq rangdagi 
dogʻlarning paydo boʻlib, keyinchalik quyuq rangga oʻtishi xavfli kasalliklarning belgisi sifatida baholangan. 
Bunday kasalliklarga tashxis qo‘yilib, “dilbosh” (autotrofagiya) deb nomlangan holatlar ham qayd etilgan. Ularni 
davolashda oʻtkir pichoq tigʻi bilan zararlangan joyni kesib qon chiqarish, soʻngra qaynatilib eritilgan tuz eritmasi 
bilan yuvish hamda surtish kabi usullardan foydalanilgan. Natijada kasal hayvonning sogʻayishi kuzatilgan¹.

Qadimdan hayvonlarning, jumladan, otlarning kasallanishiga olib keluvchi turli omillar ham yaxshi maʼlum 
boʻlgan. Masalan, otlarga yoki boshqa ishchi hayvonlarga ortiqcha yem yoki arpa berish, ularni uzluksiz va tez 
haydab holdan toydirish, iflos suv ichirish, buzilgan xashak yoki zaharli oʻsimliklarni (masalan, “kampirchopon”, 

“eshakmiya”, “kuchala”) isteʼmol qilishi kasalliklarning yuzaga kelishiga sabab boʻlishi aniqlangan. Shuningdek, 
ilon chaqishi natijasida yuzaga keladigan ogʻir kasallik holatlari ham kuzatilgan.

Hayvonlarni xonakilashtirish jarayonida xalq orasidan chiqqan tabiblar va tajribali chorvadorlar ushbu 
kasalliklarni aniqlash hamda ularni davolash usullarini amaliy tajriba asosida o‘zlashtirganlar. Davolash usullari 
ko‘pincha oddiy bo‘lib, kasallik aniqlangach, zarur joyni kesib qon chiqarish, ayrim hollarda siydik yo‘llarini 
ochish orqali zaharli moddalarni chiqarish kabi jarrohlik amaliyotlari qo‘llangan.

Shuningdek, xalq tabiblari qichima, junning toʻkilishi, otlarning yonbosh yoki yelka qismida (ayniqsa, 
arava yoki yuk tortadigan otlarda) paydo boʻladigan jarohatlar, shishlar yoki yiringli yaralarni ham davolash 
usullarini yaxshi bilganlar. Bunday kasalliklarga tezkor tashxis qo‘yilib, turli davolash choralarini qo‘llash orqali 
hayvonlarni sogʻlomlashtirishga erishilgan.

Davolash jarayonida otlarga maʼlum muddat, odatda 40 kungacha, arpa yoki boshqa oziqa berib parvarish 
qilish, venadan qon olish, turli surtma va yuvish usullarini qo‘llash orqali kasalliklarni davolash amaliyoti 
keng tarqalgan². Ayrim hayvon kasalliklari qadimda Markaziy Osiyoda kuzatilgan bo‘lib, keyinchalik boshqa 
hududlardagi chorva hayvonlariga ham tarqalgan.

Umuman olganda, qon chiqarish, siydik chiqarish, zararlangan joylarni kesib zaharli moddalarni chiqarish 
kabi usullar qadimgi xalq veterinariyasida jarrohlik amaliyotining dastlabki ko‘rinishlari sifatida qaraladi. Ushbu 
amaliyotlar chorvachilikda xalq tabobatiga asoslangan veterinariya xizmatining shakllanishida muhim o‘rin 
tutgan.

Hayvonlarda kasallikni davolashda zararlangan joyni kesib, zaharli modda hamda qonni chiqarish eng 
qadimgi operatsiya usullaridan biri hisoblangan. Bunday amaliyot nihoyatda hushyorlik va ehtiyotkorlik bilan 
bajarilgan. Jumladan, agar molni — ot yoki qoramolni — ilon chaqsa yoki zaharli qoraqurt chaqqan bo‘lsa, 
chaqilgan joy o‘tkir asbob yordamida kesilib, sho‘r suv yoki tabiblarga ma’lum bo‘lgan dorivor moddalar bilan 
ishlov berilgan. So‘ngra kesilgan joyga dorivor modda surtib yoki ishqalab qo‘yilgan. Ushbu operatsion (xirurgik) 
usul O‘rta Osiyo tabiblariga qadimdan ma’lum bo‘lgan.

Qadimgi veterinariya tabiblari qon rangiga qarab kasallikni aniqlash va tashxis qo‘yishni ham bilganlar. 
Masalan, sarg‘ish-qizil rangdagi qon sog‘lomlik belgisi deb hisoblangan. Agar kasallangan hayvonning, 
masalan, oyoq-tuyog‘i shamollagan bo‘lsa, uning qoni to‘q qizil rangda bo‘lishi kuzatilgan. Zarur holatlarda 
kasal hayvonni davolash maqsadida qon chiqarish usuli qo‘llanilgan. Bunda hayvon tanasining bir necha 
joyidan, hatto tomirlaridan bir vaqtning o‘zida kesib operatsiya qilish orqali qon chiqarilgan³.

Jumladan, yirik shoxli qoramollarning kasalliklarini davolashda quloq tomiridan yoki oyoq tovonlari 
orasidagi tomirdan, qo‘y va echkilarda esa oyoq venasi tomiridan yoki ustki labidagi qon tomiridan qon 
chiqarish amaliyoti qo‘llanilgan⁴. Cho‘chqalarda esa quloq yoki dum tomirlaridan qon chiqarish orqali davolash 
usullari amalga oshirilgan. Zaharli maxluqlar chaqqan holatlarda ham davolash jarayoni shu tarzda olib borilib, 
operatsiya qilingan joy dorivor moylar bilan ishlov berilgan.

Bunday operatsiyalar temir, mis yoki bronzadan yasalgan, silliq va yassi shakldagi, maxsus sterilizatsiya 
qilingan asboblar yordamida bajarilgan⁵. Qadimiy tabiblar chorva hayvonlariga akusherlik xizmatini ham 
ma’lum darajada amalga oshirishga muvaffaq bo‘lganlar. Masalan, zararlangan embrion yoki homilani jarrohlik 
yo‘li bilan olib tashlash amaliyoti ham mavjud bo‘lgan.

Hayvonlarda bunday jarrohlik operatsiyalarini maxsus tayyorgarlikka ega bo‘lgan tabiblar amalga 
oshirganlar. Bu usullar O‘rta Osiyoda hamda umuman Sharq mamlakatlarida keng tarqalgan bo‘lib, uning 
markazlaridan biri ikki daryo oralig‘i hududi hisoblangan. Hayvonlarni kastratsiya qilish, ayniqsa, toychoklarda 
amalga oshiriladigan amaliyotlar ham maxsus malakaga ega kishilar tomonidan bajarilgan. Odatda bunday 
jarrohlik operatsiyalari bahor va kuz fasllarida amalga oshirilgan.

Xalq veterinariya-tabiblik xizmati tarixiy davrlar davomida rivojlanib, xalq orasida tabobat amaliyoti 
bilan uyg‘unlashib borgan. Dastlab ayrim davolash usullari marosimiy yoki sehr bilan bog‘liq tasavvurlar 
bilan uyg‘unlashgan holda qo‘llanilgan. Biroq vaqt o‘tishi bilan davolash usullari asta-sekin amaliy tajribaga 
asoslangan dunyoviy faoliyat shakliga o‘ta boshlagan. Natijada veterinariya-tabiblik xizmati asta-sekin amaliy-
ilmiy xarakter kasb etib, rivojlanib borgan. Bu jarayon dastlab Sharq, Markaziy Osiyo hamda Zakavkazye 
hududlarida kuzatilgan.

Mazkur jarayon uzoq tarixiy davrlarni qamrab olib, markazlashgan davlatlarning shakllanishi, 
mamlakatlarning iqtisodiy va ijtimoiy rivoji, mudofaa qobiliyatining mustahkamlanishi bilan ham bog‘liq holda 
rivojlangan. Natijada veterinariya xizmatining ahamiyati ortib, u davlat siyosatida ham muhim o‘rin egallay 
boshlagan.

Xalq veterinariyasi taraqqiyoti jarayonida chorva hayvonlarini turli kasalliklardan saqlash, tashxis qo‘yish 
hamda davolashda turli dorivor o‘simliklar, jism va moddalar, shuningdek davolash texnikasi hamda tibbiy 
asboblardan foydalanish amaliyoti shakllangan. Tabiblar va tajribali chorvadorlar sodda, ammo samarali 
usullarni keng qo‘llaganlar.

Masalan, hayvonlar va inson organizmida paydo bo‘ladigan shishlar, o‘smalar va turli o‘sma shakllari 
ligatura (tibbiy iplar) yordamida kesib olib tashlangan. Shuningdek, hayvonlarning zararlangan dumlari yoki 
quloqlari kesilgan, chiqqan yoki singan suyaklari jarrohlik usulida davolangan. Shu yo‘l bilan chorva hayvonlarini 
saqlab qolish mumkin bo‘lgan.

Bundan tashqari, qoramol, ot, tuya, eshak va boshqa xo‘jalik uchun zarur bo‘lgan hayvonlarning oyoqlari, 
tuyoqlari, shoxlari ham muntazam davolanib turilgan. Oyoq-tuyoqlariga kirib qolgan o‘tkir predmetlar olib 
tashlangan, yiringli yoki zaharlangan joylar maxsus naychalar yordamida tozalangan.

Davolash jarayonida turli dorivor vositalardan foydalanilgan. Jumladan, turli xil moylar (masalan, cho‘chqa 
moyi), asal, tuxum, sut, qon, siydik, hayvon terisi va juni, yangi teri, uksusli loy aralashmalari, zardoblar (hayvon 
va insonniki), shuningdek shox va tuyoqlardan tayyorlangan kukunlar, kuydirilgan jun kuli, smola, kerosin, don 
mahsulotlari (bug‘doy, arpa, jo‘xori), ayiq, cho‘chqa, qo‘y va baliq moylari hamda turli o‘simliklarning ildizi, bargi 
va poyalari keng qo‘llanilgan.

Ushbu dorivor vositalar ichimlik yoki suyuqlik shaklida ichirilgan, malham sifatida surtilgan, yaralarga 
qo‘yilgan yoki ozuqa bilan birga berilgan. Ba’zi hollarda tutatgichlar tayyorlanib, hayvonlar orasidagi kasalliklarni 
bartaraf etishda qo‘llanilgan. Shu usullar orqali nafaqat hayvonlar, balki ayrim hollarda insonlar ham davolangan.

X U L O S A  V A  T A K L I F L A R
Xulosa qilib aytganda, hayvonlarning xonakilashtirilishi davridan boshlab xalq tabobatiga asoslangan 

veterinariya xizmati shakllana boshlagan. Dastlab veterinariya tabobati ikki yoʻnalishda rivojlangan. Birinchi 
yoʻnalishda davolash usullari sehrli tasavvurlar — totemizm, animistik qarashlar hamda turli tumor va 
marosimlar orqali izohlangan. Bu davrda tabiat hodisalari va kasalliklarning sabablari toʻliq anglanmagan 
boʻlsa-da, chorvadorlar hayvonlarning tabiat taʼsirida oʻz-oʻzini davolash holatlarini kuzatish orqali ayrim amaliy 
tajribalarni shakllantirganlar.

Keyinchalik ijtimoiy hayotda dinlarning paydo boʻlishi va rivojlanishi bilan ayrim davolash usullari diniy 
tasavvurlar bilan ham bogʻlangan. Shu bilan birga, sehrli-marosimiy davolash usullari bilan bir qatorda xalq 
tabobatining amaliy, tajribaga asoslangan dunyoviy veterinariya usullari ham shakllana boshlagan.

Oʻzbekiston hududida yashagan qadimgi xalqlar va qabilalar hayotida chorvachilik asosiy tirikchilik 
manbalaridan biri bo‘lgan. Shu faoliyat jarayonida tabiiy isteʼdod va tajribaga ega tabiblar yetishib chiqqan. 
Ular nafaqat insonlarni, balki chorva mollarini ham turli kasalliklardan davolash bilan shugʻullangan va shu 
orqali chorvachilik rivojiga sezilarli hissa qoʻshganlar. Shu jihatdan qadimgi Turon hududi veterinariya tabobati 
anʼanalari shakllangan muhim tarixiy makonlardan biri hisoblanadi.

